
Meccikuávlulaahâ kenigit Meccihaldâttâs rähtiđ asâttum meccikuávloid tipšom- já kevttimvuávám, 

mon pirâsministeriö nannee. Vuávám ráhtoo 10 – 20 ihán häävild já tast miäruštâllojeh tooimah 

vuáđudemmittomeerij olášuttem várás. Vääččir oovdeb tipšom- já kevttimvuávám nannejui ive 2007.  

Tipšom- já kevttimvuávám peividem tuálá sistees tááláá tile valdâlem, mast tobdeh kuávlu suojâlem- 

já kulttuuráárvuid. Tááláá tile valdâlem vuáđuld lii arvâlum, ete kuávlun čyeccih kuávdáš aštuuh, já 

iävtuttum tooimah toi tuástumân. Mittomeerij asâttâlmist oovdânpuáhtoo, maht tooimâi olášuttem 

čuávuh já toi vaiguttâsâid já vaigutteijeevuođâ árvuštellih. Olášutmân láá čuággám Meccihaldâttâs 

ovdâsvástádâs vuálásijd tooimâid já toi reesuurstáárbuid.  

Ohtâ peividemnáál vuávám kuávdáš nubástusâin lii čujottiđ meccikuávlu masa  oles 

tuárispelistielâsin, kuus iä aktivlávt uápist kuállejeijeid iäge räähti uđđâ palvâlusriäidudem. Suullân 12 

hehtaarid meccikuávlust lii räjistielâsist. Taat kuávlu čujottuvvoo raijimstielâsin, kost láá vyeimist 

räjikocceemlaavâ miäldásiih njuolgâdusah. Vuávámist stivrejeh ovdebáá tärkkilubbooht 

kevttimvuoigâdvuođâi luovâttem toorjâsoojij várás om. čuujootmáin Vääččir pajosáid kuávlu, kuus iä 

mieđeet uđđâ toorjâsoojijd. Vuávámist meiddei linjejeh tiätu kevttimvuovij (ei. penuvráiđutoimâ, 

meccijotolâh) lopeárvuštâllâm.  

TÁÁLÁÁ TILE VALDÂLEM 

Vuávámkuávlu valdâlem já vuávámtile 

Vuávámkuávlu hámášuvá meccikuávlulavváin suojâlum meccikuávlust já Vääččir meccikuávlu -

nommâsii (FI 130 0204) Natura -viärmádâhân kullee eromâš suojâlemtooimâi kuávlust (SAC).  

Vuávámkuávlu oles vijđodâh lii 159 986 hehtaarid já tot kávnoo Aanaar kieldâ siste. Vuávámkuávlu 

kulá ollásávt sämmilij päikkikuávlun. Lasseen kuávlu kulá masa ollásávt nuorttâlâšlaavâ miäldásii 

nuorttâlâškuávlun. 

Vääččir meccikuávlu lii Suomâ viđâdin stuárráámus meccikuávlu. Vääččir lii koskâvuođâlávt váddásávt 

juvsâttettee kuávlu. Suijân kuávlu tuárisvuotân lii vuossâmuštáá Aanaarjävri kuhes vuonâidiskuin, 

Taažâ já Ruošâ rääjih, jotteem tááhust vädis enâmeh sehe luodâttesvuotâ. Vääččir ij lah kuittâg 

asâhánnáá mecci. Meccikuávlu siste, iänááš tobbeen kávnojeijee priivaatenâmijn, moh iä kuulâ 

vuávámkuávlun, láá kukken nubečyet aassâmviässud. Lasseen kuávlust láá valjeest staatâ enâmijn 

leijee toorjâsajeh, moin váldu-uási láá mieđettum nuorttâlâšlaavâ tâi puásuituálu já luánduiäláttâsâi 

ruttâdemlaavâ vuáđuld. Stuárráámus uási rakânâsâin láá kiävtust pajasávt. 

Vääččir meccikuávlu lii Pasvik-Inari Trilateral Park uási ađai uási Euroop aalmuglâšmeccilito Europarc 

sertifisistum räjimecciohtsâšpargoost Suomâ, Taažâ já Ruošâ kooskâst. 

Kuávlust lii vyeimist Tave-Laapi eennâmkoddekaava, mon peividem lii algâttum i. 2018. 

Meccihaldâttâs vuávámijn Paje-Laapi luánduriggodâhvuávám luávdá oles kuávlu. Vääččir kuávlu 

siskálduvá ohtsâšpargoost tažâiguin já ruošâiguin rahtum Pasvik-Inari Trilateral Park toimâvuávámân 

(2019-2018). 

Vuáđudemulme 

Meccikuávluh láá vuáđudum kuávlui meccinálásâšvuođâ siäiludem várás, sämikulttuur já 

luánduiäláttâsâi turviimân sehe luándu maaŋgâpiälásii kevttim já ton iävtui ovdedem várás. Lasseen 

kuávlun kyeskih luándusuojâlemlaavâ Natura 2000 -kuávloid kyeskee njuolgâdusah, moi mield kuávlu 

suojâlem vuáđustâssân leijee luánduáárvui merhâšittee hiäjudem lii kieldum. 

Čácáduvah já geologia 

Vuávámkuávlu siskálduvá Tiänu-Njiävđámjuuhâ-Paččvei almugijkoskâsii čäcitipšomkuávlun. 

Čácáduvah kuleh iänááš Paččvei váldučácádâhkuávlun; smavvâ uási kuávlu taveoosijn siskálduvá 

Uvdujuuvâ čácádâhkuávlun. Čääsih kolgeh Jieŋâmeerân. Vuávámkuávlu čääsih láá väniraavâdliih, 

šelâdeh já toin lii uccáá humus. Čácáduvâi uásus vuávámkuávlust lii 33 %. Stuárráámus jävri lii 

Aanaarjävri. Aanaarjävri pajaldâsčaasij ekologisâš tile lii arvâlum pyerrin. Eres vuávámkuávlu 

pajaldâsčaasij ekologisâš tile lii eromâš pyeri. Vääččir meccikuávlu lii ohtâ Tiänu-Njiävđám-Paččvei 

čäcitipšomkuávlu love Natura-kuávlust, moh láá merhâšitteeh čäciluándutiijpâi já šlaajâi suojâlem 

tááhust. 

Majemuu jieŋâpaje ääigi jieŋâ kulgâmkuávlu lâi meccikuávlu puotâ tavenuorttii kuávlun, mii uáinoo 

káártáin vuonâi, puolžâi, čielgij sehe jeegij já jaavrij haamijn moh čujotteh tavenuorttii kuávlun. 

Nannaamjieŋâduv suddâmčääsih hämmejii enâduvâid, mast láá pááccám ei. mooreenčielgih já -

ämireh sehe drumliineh, moh haldâšeh Vääččir meccikuávlu taveuási uáinusijd. Kuávlust láá kulmâ 

väldikodálávt mávsulii mooreenhámášume: Njammijäävri, Äittijäävri já Čuolisvuonâ 

äämmirmooreenkuávluh. 

Natura 2000 -luándutiijpah 

Vuávámkuávlust kávnojeh 17 luándudirektiv luándutijppâd, moh láá inventistum iänááš 

áimukovetulkkuumáin iivij 1996-1998 Paje-Laapi luándukarttimist. Enâdâhpargo uásus inventistum 

kuávlu vijđoduvâst lii tuše 8 %. Kuávlu vijđásumos luándutiijpah láá luándumeecih (45%) já 

väniraavâdliih šelis jäävrih (32%). Tuodârluándutiijpâi uásus meccikuávlust lii 6 %.  Čaasij tulvâdem lii 

vaiguttâm Aanaarjäävri tilán; ei. kääržidmáin čäcišaddostielâsijd. 1960-lovo lostâmátuhiävu tovâttij 

vijđes hiävuid Vääččir paijoos tuodârmorâstijn, moh láá tääl nk. sekundaarliih morâsteh.  

Šlaajah 

Natura-kuávlu suojâlem vuáđustâssân láá kulmâ luándudirektiv šlaajâ: säämimieđâš, ketki já čeevris. 

Uhkevuálásijd pocceešaddošlaajâid tobdeh tuše kuulmâ: stuorrâkazzooh, sämikuámmirâš já 

siävŋusjeggiullo. Čánásijn já jáhálijn láá maŋgâ uhkevuálásii šlaajâ, ei. varâvuálásâš šlaajáid kullee 

sierânisorroo- já šiällootikkečááná (suom. erakko- ja välkkyludekääpä), källeekepisjeevil. Huápust 

suojâlemnáál šlaajáid kullee eromâš uhkevuálásii jieŋâdâhjáhháál iä tuubdâ eres soojijn ko Vääččir 

meccikuávlust. Vääččir lii tehálâš puáris pecimeecij šlaajáid sehe tergâdis ekologisâš kiäinu nuorttân 

levâneijee iäláánšlaajáid. 

Kulttuurärbi já sämikulttuur 

Vääččir kuávlu lii toovláš Aanaar, Njiävđám, Paččvei já Syennjil sämisiijdâi räjikuávlu. Iänááš kuávlu lii 

kuullâm Aanaar siijdân. Ässeeh ellii kuálástmáin, miäcástmáin já nurâmáin luándupuohtuid. Majeláá 

tai paaldân šoodâi uccâsiähá šiiveettuálu já puásuituálu. Vääččir meccikuávlu peht moonâi ohtâ 

Jieŋâmeerân tuálvoo Ruija kiäinuin, Čuolisvuonâ kiäinu. Kiäinu mield juttii Jieŋâmeerân kyelipiivdon já 

kavpâšiđ. Nube maailmsuáđi maŋa evakkon karttâm nuorttâsämmiliih asâttuvvojii Vääččir alda. 

Vääččir meccikuávlust láá nelji kulttuurhistorjálávt mávsulii huksimärbičuosâttuv. Čuolismyeđhi já 

Pišter ävđintuveh ráhtojii 1910-20-lovoin Ruija kiäinu máđhálij ijjâsaijeen. Kaareehvuonâst lii 

priivaatomâstusâst leijee puáris anarâš aassâmkieddi. Kuávlust lii meiddei Vääččir palgâs pygálysäiđi 

puáris kámppákuávluinis. 

Kuávlust láá dokumentistám taan räi 22 arkeologâlii čuosâttuv, moin kuttâ láá merkkejum 

Museovirgáduv toovlášpasâttâsregisterân. Čuosâttuvâin láá keđgiääigi já historjálii ääigi aassâmsajeh 

já koddepivdemrogeh. Kuávlust láá karttim meiddei Ruija kiäinu maŋgáin čuođijn kiäinumerhâidiskuin 

sehe nuorâb 1900-lovo aassâm- já leirâsajeh. Saavootkámpái pasâttâsah já Piilola pálgá kuorâst leijee 

puáris stempâldâh muštâleh 1900-lovo aalgâ vyevdičuoppâmijn. Lasseen kuávlust tobdeh 

Sieidisuolluu sieidipääihi. 

Vääččir kuávlu lii nuorttâsämmilij já anarâšâi ärbivuáválâš aassâm- já navdâšemkuávlu, mast hárjutteh 

ain ärbivuáválijd säämi iäláttâsâid, puásuituálu, kuálástem, miäcástem já nuurrâm. Váldu-uási kuávlu 

kulttuurärbičuosâttuvâin lahtojeh sämikulttuurân. Kuávlu päikkinoomâin lii tohhum čielgâdâs. 

Luándu virkosmittemkiävttu: vandârdem, luándumađhâšem já 

uápistemviestâdem 

Vääččir meccikuávlu ij kuulâ Meccihaldâttâs virkosmittemkiävtu váldusoojijd, ige kuávlust lah 

ennustkin vandârdem palvâlusriäidudem. Kuávlust láá nelji ävđintuve, ohtâ láigutupe, sehe 

merkkejum moottorkiälkkákiäinuh já Piilola kesipäälgis. Eromâšávt meccikuávlu taveoosij enâduvâst 

lii väädis jotteeđ uccâ laddui já juovâi tiet. 

Kuávlu taveoosij já Aanaarjäävri tehálumos kiäsutteijee tahheeh láá kesi- já tälviääigi 

kuálástemmáhđulâšvuođah. Meccikuávlu máddááuási vist lii tehálâš pivdokuávlu. Kuávlust lii 

mađhâšemkevttim eromâšávt tälviv laiđiistum runneuággummuuhij häämist. Keessiv kuálásteijeid 

tuálvuh kirdemmašináin meccikuávlu javrijd já kuálástemmađhâšemirâttâsah taheh Aanaarjáávrán 

uštemmuuhijd.  

Vääččir meccikuávlun taheh arvâlusâi mield ohtsis 5000 kollimid ihásávt. Vandârdeijeeh já 

mađhâšeijeeh taheh suullân 3000 já páiháliih pajeulmuuh, kuálásteijee já miäcásteijeeh s. 2000 

kollimid ihásávt. Piilola pálgást láá ihásávt 200-300 kollimid. Paje-Laapi luándukuávdáš Siida tuáimá 

kuávlun uápisteijee luándukuávdážin. 



6 

Pivdotuálu 

Miäcástem lii uási páihálii eellimtaavij já kulttuur.  Väčirist pivdeh smavvâmeccivalje, soorvâid já 

kuobžâid. Sorvâpivdo lii kuávlust uccáá, ko tot lii viehâ tuárispeln já jotteemohtâvuođah láá hiäjuh. 

Ihásávt kuávlust pääčih tuše muáddi soorvâ. Kuobžâpivdo tábáhtuvá tiätumeripivdon já Vääččir kulá 

puásuituálukuávlu Nuorttiipele kuobžâtiätumerikuávlun. Kieldâässein lii miäcástemlaavâ 8 § 

miäldásâš vuoigâdvuotâ miäcástiđ kuávlust. Kuávlust tahhoo suullân 15 %:id páihálij 

smavvâmeccivalje pivdoost. Meccihaldâttâs vuábdá rajalijd meerijd smavvâmeccivaljeluuvijd, vâi 

miäcástem lii sosiaallávt já ekologisávt killeel.  

Aanaarjävri lii merhâšittee iäláttâs-, päikkitárbu- já astoääigi kuálásteijeid. Iäláttâskuálástem hárjutteh 

suullân olmožid. Váldu-uási iäláttâskuálástem kyelisalâsist pivdoo viermijguin já pivdusijguin. Paijeel 

2000 purrâmušjuávkkud hárjutteh päikkitárbukuálástem, mii tábáhtuvá iänááš viermijguin. 

Aanaarjäävri taveuásih láá maŋgâ astoäigikuálásteijee nievâčuosâttâh, kost puáhtá kuálástiđ já 

vandârdiđ maaŋgâpiälásávt. Viermikuálástem, eromâšávt tälvikuálástem, lii ubâlohán kiäppánâm. 

Runneuággum já vuoggâkuálástem hárjutteh sehe páiháliih ässeeh já eres kuávluin ässee tuváliih, 

kuálástemmađhâšeijeeh já vandârdeijeeh. Astoäigikuálástem lii lassaanmin eromâšávt Vääččir pajosist 

ja Curnâjäävri kuávlust. Lasanem lii tábáhtum eromâšávt kiđđâtäälvi, kuás tuárispele čassijd piäsá 

moottorkiälháin. Čääsih hokâtteleh sehe páihálijd ässeid já kuálástemmađhâšeijeid.  

Tutkâm 

Paččveileve já ton aldakuávlui luándu já šlaajâid láá jo kuhháá tutkâm syemmilâš-taažâ-ruoššâ 

ohtsâšpargoost. Enâmij pirrâs tile ohtâlistum čuávvumohjelm valdui anon ive 2007. Ohjelm siskeeld 

eennâmekosysteemij, áimukvaliteet já kyermejeijee kočâttuv sehe čäcikvaliteet já čäciekosysteemij 

čuávvum. Meiddei luándusuojâlemvirgeomâháin lii aldaaš ohtsâšpargo. Pasvik-Inari Trilateral Park-

ohtsâšpargo ulmen lii ei. ovdediđ luándu kuhes äigikooskâ čuávvum já tuárjuđ suojâlemkuávlui kilelis 

tipšom já kevttim. 

Eres luánduriggoduvâi kevttim, losádâsah, kevttimvuoigâdvuođah já sopâmušah 

Luánduiäláttâsah, eromâšávt miäcástem, kuálástem já nuurrâm láá páihálii eellimvyevi já kulttuur 

merhâšittee uási. Luánduiäláttâsâid hárjutteh iänááš táálui jieijâs táárbun. Veikâ váldu-uásán 

luánduiäláttâsah iä lah innig válduášálâš áigápuáđu käldee, eromâšávt kuálástmist já muorjimist lii 

meiddei ekonomâlâš merhâšume. Riävská kielâpivdo lii loválâš. 

Vääččir meccikuávlust láá valjeest toorjâsajeh (37), moh láá mieđettum nuorttâlâšlaavâ tâi 

puásuituálu já luánduiäláttâsâi ruttâdemlaavâ vuáđuld. Tai lasseen kuávlust láá sopâmušah 

kuálástemtoorjâsoojijn (7), virgeomâhái toorjâsoojijn (4) sehe ovdil meccikuávlulaavâ vuáimánpuáttim 

tohhum luámutupesopâmušah (2). Palgâsijn láá kulmâ puásuitáálulaavâ miäldásii kuáđuttemsaje sehe 

oovtâst Palgâsij ovtâstussáin ohtsis 17 sopâmuššâd puásuituálun lahtojeijee kuávluin. Lasseen 

vuávámkuávlu siste láá suullân 140 priivaat kiddodâhhâd, moin láá sierriihánnáá 

jotteemvuoigâdvuođah staatâ enâmáid. 



7 

Puásuituálu 

Vääččir paalgâs: Palgâs puásuituálu ihásâš vuáđujuurrâm lii válduoosijn pissoom siämmáálágánin ko 

tot lii valdâlum oovdeb tipšom- já kevttimvuávámist. Čuolisjäävrist Čurnâoivijd jottee 

kuáttumjuurrâmäiđi juáhá palgâs kyehti uásán, ärbivuáválii taavaapele kesikuávlun já máddáápele 

tälvikuávlun. Tääl kuáđutteh tälviv meiddei kuáttumjuurrâmääiđi taavaabeln meccikuávlu ulguubeln. 

Palgâs váldupygálysäiđi Sieminkurtte, kost čohčâtäälvi vyebdimpygálysah tuállojeh, lii meccikuávlu 

ulguubeln. Iälu tuálvoo ääiđist tälviááigán kuáttumjuurrâmääiđi máddáábel Vironjaargân já 

Koonjâlnjaargân. Kiđđâtäälvi kuáttumiälu tuálvoo Vääččir ááiđán, kost vittádeh kiäjuspeeljijd já 

pyehtih rätkiđ iälu. Cuáŋuimáánust poccuid lyeštih kesikuávlun. Poccuuh vyessejeh Vääččir pajosist. 

Älisjäävri ääiđi kevttih vuosij vittádmân. 

Paččvei paalgâs: Paččvei palgâs kuáttumjuurrâm lii muttum ennuv tiileest, mii valdâluvvoo oovdeb 

tipšom- já kevttimvuávámist. Paalgâs raahtij ive 2004 kuáttumjuurrâmääiđi, mii luáddu palgâs maadâ-

tave-sundeest. Vyeleeb Tuolbâjäävri viestârbeln kl. kuáttumjuurrâmäiđi ovtâstuvá maadâviestâr-

tavenuorttii-kuávlulijn aiđijn. Taat äiđi juátká väldikode rääji estimääiđi kuávlun Räjivoođâžân. 

Nuorttârääji estimääiđi, kuáttumjuurrâmääiđi já Lyevičielgi pygályssaje raijim kuávlu hämmee 

tälvikuáttumkuávlu, kuus tuálvuh elettempoccuid čohčâtäälvi pygálysâin. Poccuid viggeh toollâđ 

kuávlust ohtân iällun stivrejeijee kuáđuttem vievâst. Njuhčâ-cuáŋuimáánust poccuid čuákkejeh eidusii 

tälvikuávlust já tuálvuh Lyevičielgi ááiđán, kost ei. vittádeh kiäjuspeeljijd. Tastmaŋa poccuid sirdeh 

kuáttumjuurrâmääiđi viestârbel nk. kesipele máddááuási vuovdijd. Taan kuávlu jievjâmvyevdih láá 

eromâš teháliih poccui cevzim já puásuituálu kyeditetteevuođâ tááhust kiđđâtäälvi já algâkiiđâ ääigi. 

Poccuuh vyessejeh Cuobbuunjaargâ, Kaareehnjaargâ já Kyeškirnjaargâ kuávluin. Čohčuv-čohčâtäälvi 

poccuid čuákkejeh já tuálvuh Lyevičielgi ááiđán pygályssáid kárttálahtosân merkkejum kiäinui mield, 

uásild čokkimaaiđij iššijn. 

Mudusjäävri paalgâs: Meccikuávlun kullee Muorânjargâ, Riämnjánjargâ já Pišternjargâ láá kesi- já 

tälvikuáttumkuávlu, kost kuátuh eromâšávt Pärttih iälukode poccuuh.  Meccikuávlust leijee kuáttumeh 

láá rávhálumoseh, ko taid ij mađhâšem lasseen čuosâ eres kištottellee eennâmkevttim, já kuávlu lii-uv 

tondiet eromâš merhâšittee palgâsân, kost meccikuávlu ulguupiälásijn kuávluin hárjuttuvvoo 

vyevdituálu. 

Njiävđám paalgâs: Palgâsist kulá meccikuávlun tuše Čuolisvuonâ taveviestârriddo. Kuávlu 

jievjâmvyevdih láá teháliih poccuid eromâšávt kiđđuv. Čuolisvuonân lii rahtum kuáttumjuurrâmäiđi 

Kuoškâvuonâst Čuolismuátkán. 

KUÁVDÁŠ ÁÁRVUH JÁ AŠTUUH 

Vääččir meccikuávlu kuávdáš árvun láá miäruštâllum: 

• Luándudirektiv luándutiijpah já šlaajah:Meccikuávlu luánduvuovdijn lii merhâšume 

maaŋgâmuáđusii meccišlajâttuv siäiludmist. Šelis já väniraavâdlâš Aanaarjävri sehe 

luánduviđá siseennâm vyevdi- já tuodârjäävrih láá teháliih čäciluándu suojâlmân. Puoh stuorrâ 

piäđuh, kuobžâ, ketki, kumppi já iilvâs sehe eres luándudirektiv šlaajâin čeevris tiättojeh 

meccikuávlust. Luánduáárvuid äštih puálušlajâttuv kiävhum, Kuáláduv ráhtulâšvuođâ luoštuuh, 

Aanaarjäävri tulvâdem, poccui kuáttum sehe šoŋŋâdâhnubástus. 

• Meccinálásâšvuotâ: Meccinálásâšvuođâ valdâleh luodâttesvuotâ, ulmui tooimâi vänivuotâ já 

joskâdvuotâ. Kuávlu meccinálásâšvuotâ torvee meiddei sämikulttuur hárjuttemiävtuid. 

Malmâuuccâm já ruukitooimah, Jieŋâmeerâ ryevdirađe já priivaatkiäinuh pyehtih äštiđ kuávlu 

meccinálásâšvuođâ. 

• Sämikulttuur: Nuorttâlij já anarâšâi váimuskuávlu. Sämikulttuurân kuleh puásuituálu, 

kuálástem, miäcástem, nuurrâm já säämi kietâtyeji sehe ärbivuáválâš tiätu. Sämikulttuur äštih 

eres eennâmkevttimvyevih, virgeomâhái lopevuáválâšvuođah sehe kuávlu kiävtun lahtojeijee 

lahâasâttem já pooliitliih linjimeh. 

• Puásuituálu já eres luánduiäláttâsah: Säämi puásuituáli eellimiävtuh láá kuáttumráávhu, 

kuáttumij ohtâlâsvuotâ já kuáttumij meeri. Vääččir meccikuávlu kulá neelji palgâsân. 

Puásuituálu aaštâtahheeh láá penuvráiđutooimah, meccijotolâh já toorjâsoojij kevttimulme 

nubástum. 

• Pivdotuálu:Merhâšittee pivdokuávlu, kost ärbivuáválâš pivdokulttuur lii siäilum nanosin. Ton 

ruottâseh láá kuávlust aassâm já ton kiävttám ulmui pivdo- já kuálástemkulttuurist sehe 

mudoi suhâpuolvâst nuubán hamâšum páihálii ärbivyevist. Aštuuh láá pivdoluuvij 

paijeelmiärálâš vyebdim sehe kieldâässei staatâ kuávloid kyeskee vuoigâdvuođâi nubástum. 

MITTOMEERIJ ASÂTTEM 

Vuávám mittomereh já ulmeh: 

• Vääččir meccinálásâšvuotâ siäilu: 

o Kuávlun iä räähti priivaatkiäinuid. 

o Meccikuávlu siste leijee vala huksiihánnáá riddokiddoduvâid viggeh máhđulâšvuođâi 

mield skappuđ staatân iävtutátulijn kavppijn.  

• Luándutiijpâi já šlaajâi eellimpirrâsij tile siäilu tâi puárrán: 

o Ulmui tooimâi tovâttem hemâdâsah šlaajáid já vaiguttâsah luándutijppáid láá uccáá.  

• Sämikulttuur turvim: 

o Meccikuávlu raijim tarkkum meccikuávlulaavâ uđâsmittijn.  

o Sämikulttuur tááhust tehálij kuávlui čielgâdem já huámášem meccikuávlu 

eennâmkevttimân kyeskee miärádâsâin sehe hiätukocemist. 

• Säämi puásuituálu já kuáttumráávhu turvim: 

o Penuvráiđutooimah iä hettii puásuituálu hárjuttem. 

o Moottorkiälkkávyeijim kepidem tehálii vuossimkuávlust.  

o Meccijotolâh lii loválâš ige hettii puásuituálu hárjuttem. 

Ovdedemčuosâttuvah: 

• Aanaarjäävri riddokuávlui čurgim: 

o Riddokuávloid šoddâm leirâsoojij karttim já čurgim sehe kuávlu kevttei ravvim 

luánáttumečuolmâ kepidem várás. 

• Pasvik-Inari Trilateral Park: 

o Pasvik-Inari Trilateral Park lii almugijkoskâsávt áárvust onnum kilelis 

luándumađhâšem čuosâttâhkuávlu, mii lii tobdos meccinálásâšvuođâstis, 

luánduárvuinis sehe kulttuurlijn já historjálijn árvuinis. 

STIELÂSJUÁHU 

Vuávámkuávlu lii masa ollásávt tuárispelistielâs. Stiellâs ulmen lii kuávlu siäiludem meccinálásâžžân, 

luánduiäláttâsâi hárjuttem já kuáttumráávhu turvim. Kuávlust tääl leijee palvâlusriäidudem 

siäiluduvvoo.  Uđđâ virkosmittemkiävtu palvâlusriäidudem ij rahtuu. Suullân 12 hehtaarid 

meccikuávlust lii räjistielâsist. Taat kuávlu čujottuvvoo raijimstielâsin, kost láá vyeimist 

räjikocceemlaavâ miäldásiih njuolgâdusah. 

OLÁŠUTTEM JÁ TOOIMAH 

Luándu- já kulttuuräärbi suojâlemtooimah 

• Luándutijppâtiäđu peividem Paje-Laapi káiduskarttimpiiloothaavâst. Tiäđui tievâsmittem sehe 

luándudirektiv já uhkevuálásijn luándutiijpâin. Luándutiijpâi tile čuávvum eromâšávt 

tuodârkuávlu luándutiijpâin.  

Luándu virkosmittemkevttim tooimah 

• Kuávlun iä räähti uđđâ rakânâsâid iäge kiäinuid. Tääl leijee rakânâsâid já kiäinuid šipšeh, 

eereeb Čuolismyeđhi láávu já liider, maid pieđgejeh. 

• Meccihaldâttâs já palgâseh viestâdeh oovtâst vuossimääigi tábáhtuvvee kiälhástâllâm 

hááituin. 

Pivdotuálu tooimah 

• Kuávlu siäiluduvvoo ollásávt pivdemkiävtust. Pivdotedduu čuávuh já lopemiäcástem mitoh 

nuuvt, ete väldih huámášumán páihálij ässei miäcástem uássus já ekologisii já sosiaallii 

killeelvuođâ. Miäcástem haldâšem vuáđuduvá tiätumerimiärádâsân. 

• Smavvâpiäđui pivdem viggeh paijeentoollâđ já čuosâttiđ eromâšávt ulmui tooimâi tiet 

lasanâm smavvâpiätunaalijd. Kuávlun pyehtih pieijâđ njuállumkeeđgijd sorváid. 

Riävskápivdoost keviduvâi rähtimân tarbâšuvvee miestuiguin (sovvijn já poijuin) puáhtá 

ávhástâllâđ. 

• Kuálástem meeri mittoo Meccihaldâttâs kuálástemluuvijd kyeskee tiätumerimiärádâssáin. 

Kuálástemluuvij kevttim haldâšuvvoo lopeiävtuiguin. Eidusâš kuálástem haldâšem olášuttoo 

Aanaar kyelituálukuávlu kuálástemnjuolgâdussáin, mii peividuvvoo muáddi ive kooskâi. 

Eres luánduriggoduvâi já kuávlui kevttim tooimah 

• Meccijotolâh: 

o Meccijotoluv mittom vuáđđun lii tiätumerimiärádâs já meccijotolâhluuvij mieđettem 

haldâšuvvoo sierâ ravvuiguin. 

o Aanaar kieldâässeid mieđetteh muotâeennâm ááigán meccijotolâhluuvijd oles 

aassâmkieldâ kuávlun maaŋgâ ihán häävild. Meccihaldâttâs puáhtá mieđettiđ vyeimist 

orroo luuvij mieđettemprinsiipij já -ravvui mield luuvijd olgopäikkikodáláid agâstâllum 

táárbun. Meccihaldâttâs mieđeet meccijotolâhluuvijd kesieennâm ááigán tuše 

spiekâstâhhân já lusis suujâi vuáđuld. 

o Meccijotolâhluuvijd iä mieđeet vuossimrávhuiduttemkuávlun, mon ääigi já 

kuávluraijiittâsâid suápih Vääččir meccikuávlu palgâsij, nuorttâlij sijdâčuákkim, 

sämitige já Meccihaldâttâs koskâsijn ráđádâlmijn. 

o Meccijotolâhluuvij almolâš lopeiävttoid lasettuvvoo kirjim eromâš skikâlâšvuođâst 

puásuituálukuávlun poccui vuossimääigi já vuossimrávhuiduttemkuávluin vyejedijn. 

o Meccikuávloid iä vuáđđud meccijotolâhlaavâ miäldásijd moottorkiälkkákiäinuid. 

o Reesuurs- tâi torvolâšvuotâaggáin moottorkiälkkákiäinuid puáhtá steŋgiđ jis lii tárbu 

• Eres jotolâh: Kirdemmašineh pyehtih siäivuđ meccikuávlu javrijd já kirdeliđ toin 

Meccihaldâttâs lovettáá, ko koččâmušâst ij lah kiärdulâš kirdemkiäinujotolâh. Ton saajeest 

helikopteráin enâmân siäivumân kalga leđe lope motomij spiekâstuvâiguin (kááijum- já 

virgetooimah sehe puásuituálu já luánduiäláttâsâi táárbuh). 

• Meccipyerávyeijim, raccastem já puásuiráiđutoimâ láá lováliih jyehiulmuuvuoigâdvuođâiguin. 

• Penuvráiđoin jotteem lii loválâš jyehiulmuuvuoigâdvuođâiguin. Jis tooimâin puáhtá vyerdiđ 

stuárráb ko smavvâ hááitu tâi hemâdâs, toos kalga skappuđ Meccihaldâttâs love. 

Penuvráiđutoimáid kyeskee luuvijd iä mieđeet. 

• Puáldimmuorâ väldim: Eennâmmuorâ iä vyebdi puáldimmuorrân fastâ paihijd (ei. kámppáid).  

Eennâmmuorâ vyebdih kuittâg vandârdeijeid uccâ meerijd (1-2 m³). Pärttih kuávlust kylálij 

puáldimmuorâ väldimkuávluh čujottuvvojeh meccikuávlu ulguubel. Meccihaldâttâs čuujoot 

päikkitárbumuorâ čuoppâmsaje nuuvt alda meccikuávlust leijee kámpá tâi eres kevttimsaje ko 

máhđulâš, vâi ulmuu luodah pisoččii kámpái alda já eres kuávluh siäiluččii meccinálásâžžân. 

Meccihaldâttâs rävvee päikkitárbumuorâ väldim nuuvt, ete tot čuáccá vuosâsaajeest ellee 

ciägupessijd, maid kalga väldiđ suullân siämmáá saajeest mutâ ij kuittâg nuuvt, ete tast šadda 

räigi. 

• Nuorttâlâškuávlust ässee nuorttâliist lii sierâ mávsuttáá vuoigâdvuotâ toollâđ sááđhuid já 

kuálástempiergâsij kuškâdemsoojijd sierâ lovettáá. 

• Sämmilii kietâtyejiärbivyevi turvim várás siäiluduvvoo vuoigâdvuotâ väldiđ staatâ enâmijn 

kietâtyejiamnâsin uccâ meerijd poijuu, leeibi, suávi já suve. Meiddei uccâ meerijd veedijd, 

kamuvsuoinijd, hajâsuoinijd já puurrâmrääsi uážžu väldiđ mávsuttáá. Toi ovdâskulij vyebdim 

tâi toimâttem amnâsin ij lah loválâš. 

Haldâttâh 

• Staatân skappum:Jis kuávlust fálloo staatân uástimnáál tâi lonottemnáál taggaar kiddodâh, 

mon lahtem meccikuávlun ovdedičij eromâš merhâšitteht kuávlu meccinálásâšvuođâ siäilum, 

skappum olášuttem máhđulâšvuođâid čielgâdeh oovtâst Laapi IPJ-kuávdáin. 

• Meccikuávlu vijđedem:Meccikuávluraijim ulguubel pääcih merhâšittee 

sämikulttuurčuosâttuvah já säämi iäláttâsâi tááhust teháliih kuávluh. Jis meccikuávlulaavâ 

nubástittem tâi uđâsmittem šadda äigikyevdilin, Meccihaldâttâs puáhtá pirâsministeriö tiättun 

vuávámproosees ääigi oovdân puáttám uáinuid meccikuávlu vijđedemtáárbuin. 

• Láigu- já kevttimvuoigâdvuotâsopâmušâi toohâm: 

o Puásuituálu tárboid puáhtá toohâđ kevttimvuoigâdvuotâ- já láigusopâmušâid 

palgâsijguin. Uđđâ puásuiaaiđij huáđđootorvolâšvuođâ pyeredeh máhđulâšvuođâi 

mield. 

o Nuorttâlâšlaavâ mield nuorttâlâškuávlust ässee nuorttâliist lii sierâ mávsuttáá 

vuoigâdvuotâ pieijâđ Meccihaldâttâs luvvijn puásui-, pivdo- já kyelituuvijd, 

kyelikiällárijd já rájusuojijd tarbâšlijd soojijd, jis ääšiomâháá rakânâs pieijâm kalga 

anneeđ nuorttâlii já suu perruu jieijâs tálutuálust kevttimnáál uáivildum 

eellimtarbâšijd finniimân taarbâšlâžžân. 

o Meccihaldâttâs puáhtá luovâttiđ ráhtustoorjâlaavâ miäldásijd eromâš hiäđu 

kevttimvuoigâdvuođâid toorjâsaje pieijâm várás. Occee kalga tevdiđ ráhtustoorjâlaavâ 

kriterijd. Occee kalga leđe kieldâässee. 

o Kávpálij kuálásteijei nk. áámmátkuálástemtoorjâsoojijd viggeh čujottiđ meccikuávlu 

ulguubel Aanaarjäävri uásialmoskaavast čujottum kyelikieddijd. Eromâš lusis suujâin 

pyehtih kuittâg čujottiđ toorjâsaje meccikuávlust. Kuálástem tâi miäcástem (iäráseh ko 

luánduiäláttâsâi hárjutteijeeh) vuáđuld iä mieđeet uđđâ toorjâsoojijd. 

o Toorjâsoojijd iä mieđeet uáinusij peeleest rašes kuávloid. Uđđâ toorjâsoojijd iä 

mieđeet kárttálahtosist čujottum kuávlun Vääččir aalaast. 

o Meccihaldâttâs juátká vyeimist orroo kevttimvuoigâdvuotâ- já láigusopâmušâid toin 

iävttoin, ete toi kevttimulme ij nubástuu meccikuávlulaavâ vuástásâžžân. Ovdil 

meccikuávlulaavâ vuáimánpuáttim tohhum sopâmušâid puáhtá juátkiđ 

meccikuávlulaavâ 12 § vuáđuld. Taat kuáská meiddei kyehti ovdil meccikuávlulaavâ 

vuáimánpuáttim tohhum luámutupán kyeskee láigusopâmuš já IPJ-kuávdáin tohhum 

sopâmuš tutkâmtooimâ huolâttâsrakânâsâst. 

o Staatâ virgeomâháiguin uđâsmittemnáál sopâmušâin kieldih toorjâsoojij 

astoäigikiävtu. Spiekâstâh täst lii Räjikocceemlájádâs, mon virgeulmuin lii laahân 

vuáđuduvvee almottem- já toimâmkenigâsvuotâ meiddei astoääigi 

• Luuvij mieđettem: 

o Vääččir meccikuávlust tuáimee luándumađhâšemirâttâsâin lii máhđulâšvuotâ finniđ 

love koskâpuddâsii ohjelmpalvâlustoorjâsaje pieijâmân. Puoh irâttâsâin pyehtih leđe 

siämmáá ääigi ohtsis enâmustáá kulmâ vyeimist orroo toorjâsajelove. Keppârááhtuslâš 

toorjâsajeh uážžuh leđe enâduvâst enâmustáá 2 mp ääigi. Pieijâmsoojijn ráđádâlloo 

nuorttâlij sijdâčuákkimáin já palgâsáin. Ohjelmpalvâlustoorjâsoojijd iä mieđeet 

penuvráiđutoimáid. Loveh iä mieđettuu poccui vuossimkuávloid rávhuiduttemääigi, 

tälvikuáttumáid toi kuáttumkevttim ääigi iäge poccui fievridem- já čokkimkuávloid toi 

kevttim ääigi 

o Tutkâmluuvijd mieđeetdijn já lopeiävtuin huámášuvvojeh sämikulttuur hárjuttem 

iävtuid. 

• Sopâmušâi rähtim: 

o Mađhâšemirâttâsâi kiäinuin suáppoo ráđádâlmáin oovtâst palgâsijguin já 

mađhâšemirâttâsâiguin. 

o Irâtteijeekiäinuin uárnejuvvojeh ráđádâlmeh, kiäinui linjimijd já saje puáhtá mutteđ tâi 

soppum kiäinulinjimijd puáhtá meddâlistiđ aanoost 

• Eres tooimah: 

o Almugijkoskâsii ohtsâšpargo juátkim. Pasvik-Inari kuávlu toimâvuávám (2019-2028) 

olášuttem. Toimâvuávám tooimah láá tipšom- já kevttimvuávám miäldásiih. 

o Jis meccikuávlun čyeccih uđđâ merhâšittee eennâmkevttimhaavah, Meccihaldâttâs 

uásálist sämikulttuurân šaddee vaiguttâsâi árvuštâlmân pyevtitmáin tiäđu meccikuávlu 

luánduáárvui já aamnâslii kulttuuräärbi tááláá tiileest sehe kuávlu jieškote-uvlágán 

kevttimvuovijn. 

o Aanaarjäävri riddokuávlui čurgim lii máhđulâš, jis tom puáhtá olášuttiđ haahân, moos 

finnejeh sierâ ruttâdem. Váátá ohtâsii valmâštâllâm oovtâst eres tuáimeiguin (kieldáin, 

ornijdumijguin jna). 

